
Annotatsiya 

Tadqiqotning maqsadi metabolik sindrom sharoitida oyoq arterial o‘zani bo‘ylab 

morfologik o‘zgarishlarning bir xil kechmasligini aniqlash va distal arterial 

segmentlarning metabolik ta’sirga sezgirligini morfometrik jihatdan tavsiflashdan 

iborat. 90 ta jinsiy voyaga yetgan oq erkak laboratoriya kalamushlarida yuqori 

kaloriyali parhez va 10% li fruktoza eritmasi asosida metabolik sindrom modeli 

yaratildi. Tashqi yonbosh, son, tizza osti, oldingi va orqa katta boldir arteriyalari 

tekshirildi. Raqamli morfometriya yordamida tomir diametrlari, devor qalinligi, intima 

va media ko‘rsatkichlari, ichki elastik membrana, silliq mushak hujayralari, kollagen 

va elastik tolalar hamda endoteliositlarning morfometrik xususiyatlari baholandi. 

Tadqiqot metabolik sindromda patologik qayta qurilish arterial o‘zan bo‘ylab notekis 

tarqalishini ko‘rsatdi. Eng yaqqol o‘zgarishlar tizza osti, oldingi va orqa katta boldir 

arteriyalarida kuzatildi. Distal segmentlarda tomir bo‘shlig‘ining ko‘proq torayishi, 

devor qalinlashuvi, elastik tolalar kamayishi, kollagen tolalar ko‘payishi va silliq 

mushak hujayralari gipertrofiyasi qayd etildi. Natijalar raqamli morfometriya periferik 

arterial remodellanishning segmentar xususiyatlarini yuqori aniqlikda baholashga 

imkon berishini ko‘rsatadi. 

Kalit so‘zlar: metabolik sindrom, periferik arteriyalar, segmentar remodellanish, 

raqamli morfometriya, tizza osti arteriyasi, katta boldir arteriyalari, kollagen, elastik 

tolalar, endoteliy, tomir devori. 

Kirish 

Metabolik sindromning qon tomir tizimiga ta’siri faqat umumiy tomir devori 

qalinlashuvi bilan cheklanmaydi. Tomir daraxtining turli segmentlari anatomik va 

funksional jihatdan bir-biridan farq qilgani sababli metabolik stressga javob ham bir xil 

bo‘lmasligi mumkin. Mavjud ilmiy ma’lumotlarda silliq mushak hujayralarining 

fenotipik plastiklik xususiyati, hujayradan tashqari matriksning qayta qurilishi va 

kollagen to‘planishi arterial remodellanishning muhim mexanizmlari sifatida 

ko‘rsatiladi. Biroq oyoq arteriyalarining proksimal va distal segmentlarida bu 

o‘zgarishlarning qanday taqsimlanishi alohida morfometrik baholashni talab qiladi. 

Tadqiqotning maqsadi tajribaviy metabolik sindromda tashqi yonbosh 

arteriyasidan katta boldir arteriyalarigacha bo‘lgan arterial o‘zanda morfometrik 

ko‘rsatkichlarning segmentar o‘zgarishini aniqlash hamda eng sezgir arterial 

segmentlarni morfologik jihatdan tavsiflashdan iborat. 

Material va metodlar 

Tadqiqot 180–220 g vaznga ega 90 ta jinsiy voyaga yetgan oq erkak laboratoriya 

kalamushlarida o‘tkazildi. Hayvonlar standart vivariy sharoitida saqlandi. Nazorat 

guruhi standart laboratoriya ratsionini oldi, tajriba guruhida esa yuqori kaloriyali parhez 

va 10% li fruktoza eritmasi yordamida metabolik sindrom 30, 60 va 90 kun davomida 

modellashtirildi. 

Tadqiqot obyektlari sifatida tashqi yonbosh, son, tizza osti, oldingi va orqa katta 

boldir arteriyalari olindi. 4–5 mkm qalinlikdagi parafin kesmalar gematoksilin-eozin va 

Masson pentaxrom usullarida bo‘yaldi. NanoZoomer Hamamatsu raqamli tasvirlash 

tizimi va QuPath dasturi yordamida ichki va tashqi diametrlar, tomir devori, intima, 

media va adventitsiya qalinligi, intima/media indeksi, ichki elastik membrana qalinligi, 

silliq mushak hujayralari qatlamlari va zichligi, kollagen va elastik tolalarning hajmiy 

ulushi, endoteliositlar maydoni, yadrolari maydoni hamda yadro-sitoplazmatik nisbat 

aniqlanildi. Statistik baholashda o‘rtacha qiymat, standart xato va Student mezoni 

qo‘llanildi; p<0,05 ishonchli farq sifatida qabul qilindi. 

Natija va muhokama 

Nazorat holatida arterial o‘zan bo‘ylab tashqi yonbosh arteriyasidan katta boldir 

arteriyalariga tomon tomirlarning tabiiy ravishda kichrayishi kuzatildi. Ichki diametr 

812,4±21,6 mkm dan 312,7±12,6 mkm gacha, tashqi diametr esa mos ravishda 

1034,8±24,5 mkm dan 404,6±13,8 mkm gacha kamaydi. Tomir devorining umumiy 

qalinligi 116,2±3,4 mkm dan 60,7±2,1 mkm gacha qisqardi. Shu bilan birga, intima 

qalinligi arterial o‘zan bo‘ylab deyarli barqaror bo‘lib, 4,8–5,8 mkm oralig‘ida 

saqlandi. Bu boshlang‘ich anatomik sharoitda tomir segmentlari o‘rtasidagi 

strukturaviy farqlarni ko‘rsatadi. 

Metabolik sindromning 30-kunida remodellanish eng avvalo distal segmentlarda 

yaqqol namoyon bo‘ldi. Tizza osti, oldingi va orqa katta boldir arteriyalarida ichki 

diametrning kamayishi, devor qalinlashuvi va intima/media indeksining ortishi 

proksimal tomirlarga nisbatan kuchliroq edi. Oldingi katta boldir arteriyasida ichki 

diametrning kamayishi 9,0% gacha yetdi, tomir devorining umumiy qalinligi esa 

nazoratga nisbatan sezilarli oshdi. Intima qalinligining 22,4–47,9% ga ortishi va 

endoteliositlar maydonining kattalashishi distal segmentlarda endotelial javobning 

kuchliroq ekanini ko‘rsatdi. Ichki elastik membrana va elastik tolalar miqdorining 

kamayishi ham aynan ushbu segmentlarda yaqqolroq kuzatildi. 

60-kunda segmentar tafovut yanada kuchaydi. Oldingi katta boldir arteriyasida 

tomir ichki diametri 20,4% gacha qisqardi. Tomir devorining umumiy qalinligi distsal 

segmentlarda 35,8% gacha oshdi. Intima qalinligi 46,7–100,0% ga ortishi bilan birga 

endoteliyda bo‘kish, polimorfizm, hujayralararo bo‘shliqlarning kengayishi va ayrim 

joylarda deskvamatsiya kuzatildi. Media qavatidagi silliq mushak hujayralarining 

gipertrofiyasi va ichki elastik membrananing yupqalashuvi distalda kuchliroq bo‘ldi. 

Kollagen tolalarining hajmiy ulushi 42,0–47,2% ga ortib, elastik tolalar 21,0–30,5% ga 

kamaydi. Bu distal segmentlarda mexanik xususiyatlarning qayta qurilishi kuchliroq 

kechganini ko‘rsatadi. 

90-kunda segmentar farqlar eng yaqqol darajaga yetdi. Oldingi katta boldir 

arteriyasida ichki diametr 26,5% ga kamaygan bo‘lsa, tashqi yonbosh arteriyasida bu 

pasayish 12,3% ni tashkil etdi. Tomir devorining umumiy qalinligi distal segmentlarda 

60,4% gacha oshdi. Intima qalinligi 80,0% gacha, media qalinligi 56,1% gacha, 

adventitsiya qalinligi esa 64,6% gacha ortdi. Ichki elastik membrana qalinligining 

38,8% gacha va elastik tolalar miqdorining 46,2% gacha kamayishi distal arteriyalarda 

elastik karkasning kuchli degradatsiyasini ko‘rsatdi. Shu bilan birga, kollagen 

tolalarining hajmiy ulushi 79,3% gacha oshdi. Endoteliositlar maydoni va yadrolari 

maydonining kattalashishi hamda yadro-sitoplazmatik nisbatning ortishi endotelial 

qatlamning uzoq davom etuvchi funksional zo‘riqishini ko‘rsatdi. 

Olingan natijalarni umumlashtirganda, metabolik sindromda arterial 

remodellanishning ikki muhim xususiyati ajralib chiqadi. Birinchisi, jarayon vaqt 

o‘tishi bilan progressiv ravishda chuqurlashadi. Ikkinchisi, o‘zgarishlar arterial o‘zan 

bo‘ylab bir xil tarqalmaydi. Proksimal tashqi yonbosh va son arteriyalarida tomir 

diametri va devor qalinligidagi o‘zgarishlar nisbatan ustun bo‘lsa, distal tizza osti va 

katta boldir arteriyalarida elastik va biriktiruvchi to‘qima komponentlarining qayta 

qurilishi kuchliroq namoyon bo‘ladi. Bu distal segmentlarning metabolik buzilishlarga 

morfologik sezgirligi yuqoriroq bo‘lishi mumkinligini ko‘rsatadi. 

Raqamli morfometrik yondashuv ushbu segmentar tafovutlarni miqdoriy 

ifodalash imkonini berdi. Faqat vizual gistologik baholash bilan cheklanilganda kichik, 

ammo tizimli o‘zgarishlarning bir qismi e’tibordan chetda qolishi mumkin. Shu sababli 

tomir ichki diametri, intima/media indeksi, elastik membrana qalinligi va kollagen-

elastik komponentlar nisbatini birgalikda baholash periferik tomir remodellanishini 

to‘liqroq tavsiflaydi. 

Xulosa va tavsiyalar 

Metabolik sindromda oyoq arteriyalarining morfologik remodellanishi arterial 

o‘zan bo‘ylab bir xil kechmaydi. Eng yaqqol patologik o‘zgarishlar tizza osti, oldingi 

va orqa katta boldir arteriyalarida kuzatilib, ushbu segmentlarda tomir bo‘shlig‘ining 

torayishi, devor qalinlashuvi, intima/media indeksining ortishi, elastik komponentning 

kamayishi va kollagen to‘planishi kuchliroq namoyon bo‘ladi. 30-kundan boshlab 

aniqlangan o‘zgarishlar 60 va 90-kunlarda izchil chuqurlashadi. 

Tavsiyalar: eksperimental metabolik sindromda periferik tomir shikastlanishini 

baholashda arterial daraxtning faqat bitta segmentini emas, proksimal va distal 

segmentlarni birgalikda o‘rganish maqsadga muvofiq. Distal oyoq arteriyalari erta va 

progressiv morfologik o‘zgarishlarni aniqlash uchun sezgir model sifatida ko‘rib 

chiqilishi mumkin. Raqamli morfometriyani histologik baholash bilan birlashtirish 

periferik tomir remodellanishining erta bosqichlarini miqdoriy aniqlash va keyingi 

eksperimental profilaktik yoki terapevtik ta’sirlarni baholashni kuchaytiradi. 

